
UKA2026/260: Utoqqaat inatsisitigut illersorneqarnerat, isumagineqarnerat 

ataqqinassusaasalu qanoq nukittorsarneqarsinnaanersut pillugit 

nassuiaateqartoqarnissaannut Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Nassuiaammi aamma ilanngunneqassapput 

tigussaasunik siunnersuutit aningaasatigut allaffissornikkulu kingunissaasa 

nalilersorneqarnerat. Nassuiaat Inatsisartunut agguaanneqassaaq UPA 2027 

nallertinnagu. 

Inatsisartunut ilaasortamit Margrethe Thårup Andersenimit, Demokraatit, 

saqqummiunneqartoq 

 

aamma 

 

UKA2026/428: Naalakkersuisut Kalaallit Nunaanni pissutsit aallaavigalugit 

utoqqalinersiaqalernissamut ukiorititanik misissueqqissaarnissamik kiisalu ukiorititat 

aalajangersarneqartarnissaannut siunissamilu naleqqussarneqartarnissaannut Kalaallit 

Nunaannut naleqqussakkamik periutsimik kingusinnerpaamik UPA 2028-mi 

siunnersuuteqarnissamik peqquneqarnissaannik Inatsisartut aalajangiiffigisassaattut 

siunnersuut. 

Inatsisartunut ilaasortamit Isak Johannesenimit, Naleraq, saqqummiunneqartoq 

 

pillugit 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut  

 

ISUMALIUUTISSIISSUTAA 

 

Ataatsimiititaliap suliarinninnermini uku ilaasortarai: 

 

Inatsisartunut ilaasortaq Pipaluk Olsen, Demokraatit, siulittaasoq 

Inatsisartunut ilaasortaq Aki-Matilda Høegh-Dam, Naleraq, siulittaasup tullia 

Inatsisartunut ilaasortaq Bo Martinsen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit  

Inatsisartunut ilaasortaq Bentiaraq Ottosen, Atassut 

UKA2026-mi oktobarip 22-ani siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutit imarisaat siulertaallu 

Imikkoortut 260 aamma 428 utoqqaat pillugit suliniutinik pitsanngorsaanissamik kiisalu 

soraarnerussutisiaqalernissamut ukiorititanut killiliussamik aalajangersaanissamik 

kissaateqarnermut tunngassuteqarput. Innuttaasut utoqqaat amerliartornerannut tunngatillugu 

iliuuseqarnissamik kissaateqarneq siunissamilu utoqqaat imminnut napatissinnaallutik 

ataqqinassuseqartumillu  inuuneqarnissaannik qulakkeerinninnissaq immikkoortuni 

marluusuni siunertarineqarpoq. Taamaammat siunnersuutit ataatsimoortillugit suliarineqarput. 

 

UKA2026/260: 

Siunnersuutip siunertaraa utoqqaat atugaat, matumani ilanngullugit inatsisitigut illersugaanerat, 

paaqqutarineqarnerat ataqqinassuseqarnerallu qanoq nukittorsarneqarsinnaanersut pillugit 

nassuiaammik suliaqartoqarnissaa. Aamma pitsanngorsaatissatut siunnersuutit tigussaasut 

atuutilersinneqarpata aningaasaqarnikkut allaffissornikkullu qanoq kinguneqarsinnaanerat 

nassuiaammi allaaserineqassaaq. 

   

UKA2026/428: 

Siunnersuutip siunertaraa Kalaallit Nunaanni soraarnerussutisiaqalernissamut ukiorititamik 

misissueqqissaartoqarnissaa, tamannalu tunngavigalugu soraarnerussutisiaqalernissamut 

ukiorititap aalajangersarneqartarnissaanut siunissamilu naleqqussarneqartarnissaanut Kalaallit 

Nunaannut naleqqussakkamik periutsimik saqqummiussinissaq. Inuup 

naatsorsuutigineqartumik qanoq sivisutigisumik inuusinnaanera, suliffeqarnermi pissutsit 

katitigaanerat, innuttaasut peqqissusaat kiisalu inuiaqatigiit aningaasaqarnerannut 

kingunerisinnaasat soraarnerussutisiaqalernissamut ukiorititap siunissami 

naleqqussarneqartarnerani tunngaveqassasut siunnersuuteqartup kissaatigaa.  

 

Siunnersuutip Inatsisartuni siullermeerneqarnera 

Inatsisartut ataatsimiittarfianni siullermeerinnermi siunnersuutit marluullutik ataatsimut 

isigalugu tapersersorneqarluarput. Partiit tamarmik erseqqissarpaat qulequttat taakku 

pingaaruteqarluinnartuusut. Partiit taamaaliorput ilaatigut  innuttaasut katitigaanerannit 

unammilligassat Kalaallit Nunaanni atuutilersussat aammalu utoqqaat atugaannik 

nukittorsaanissamut periarfissaqarnermut kiisalu utoqqalinersiaqalernissamut ukiorititap 

aalajangersarneqarnissaanut pingaarutillit innersuussutigalugit.  

UKA2026/260: 

Utoqqaat atugaat pitsanngorsarneqartariaqartut partiinit tamanit isumaqatigineqarpoq. Partiilli 

ataasiakkaat erseqqissarpaat nassuiaatinik nutaanik suliaqarnerup saniatigut politikkikkut 

iliuuseqarnissaq pisariaqartinneqartoq, iliuusissat pioreersut periusissiat tunngavigalugit, 

soorlu iliuusissatut siunnersuutit qulit allakkiami “Utoqqarnut inuunerup pitsaasup 

qulakkeernissaa – periarfissat, isumaginninneq siunissamilu nukittorsaanissaq” 1 

allaaserineqartut. 

 

UKA2026/428: 

Oqaaseqartartut arlallit soraarnerussutisiaqalernissamut ukiorititaq eqqarsaatigalugu 

eqaannerusumik aaqqissuussisoqarnissaa kissaatigaat, taamaalilluni siusinnerusukkut 

soraarnerussutisiaqalernissaq periarfissaassalluni, peqatigisaanillu 67-inik 

ukioqalereeraluarluni suliinnarnissap imminut akilersinnaanissaa qulakkeerneqassalluni – 

pingaartumik Kalaallit Nunaanni sulisussanik amigaateqarneq pissutigalugu. 

Aamma oqallinnermi erseqqissarneqarpoq soraarnerussutisiaqalernissamut ukiorititaq Kalaallit 

Nunaanni pissutsit tunngavigalugit aalajangersarneqartariaqartoq, Danmarkimilu 

soraarnerussutisiaqalernissamut ukiorititaq malinneqarnani. Tamanna ilaatigut 

tunngavilersorneqarpoq Kalaallit Nunaanni Danmarkimilu agguaqatigiissillugu inuit 

inuuneqqortussusiisa assigiinngissuteqarnerat. 

 

Naalakkersuisut siunnersuutit siullermeerneqarneranni allannguutissatut siunnersuutit uku 

saqqummiuppaat: 

 

Naalakkersuisutip UKA2026/260-imut allannguutissatut siunnersuutaa: 

“Naalakkersuisut peqquneqassasut, utoqqaat 

inatsisitigut isumannaatsuunerat, isumassorneqarnerat ataqqinassusaallu utoqqarnut 

inatsisissami nukittorsarneqarnissaat qulakkiissagaat.” 

 

Naalakkersuisut immikkoortumut 428-imut allannguutissatut siunnersuutaat:  

“Naalakkersuisut peqquneqassapput 

utoqqalinersiaqalernissamut ukiorititat soraarnerussutisiaqarnermik 

aaqqissuusseqqinnermut atatillugu misissoqqissaarneqarnissaat qulakkiissagaat, 

tamannalu tunngavigalugu utoqqalinersiaqalernissamut ukiorititat 

aalajangersarneqartarnissaannut siunissamilu naleqqussarneqartarnissaannut Kalaallit 

Nunaannut naleqqussakkamik ilusiliamik siunnersuut Inatsisartunut 

saqqummiunneqassasoq.” 

 

 
1 Naalakkersuisuts ældrestrategi  

https://naalakkersuisut.gl/-/media/publikationer/aeldre/2023/ldrestrategi-dk.zip

Partiit amerlanerussuteqartut Naalakkersuisut allannguutissatut siunnersuutaanut marluusunut 

tapersersuinertik nalunaarutigaat. Siunnersuutit Ilaqutariinnermut Peqqissutsimullu 

Ataatsimiititaliamut suliarineqaqqinnissaat siunertaralugu innersuunneqarput. 

 

Siunnersuutip aningaasaqarnikkut kinguerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Ataatsimiititaliap maluginiarpaa siunnersuutit piviusunngortinneqarneranni 

aningaasaqarnikkut kingunerisinnaasaat tamanna naapertorlugu allaaserineqartut:  

 

UKA2026/260:  

Oqaatigineqarpoq siunnersuut AC-fuldmægtigitut ukioq naallugu atorfimmit ataatsimit 

annikinnerusumik suliassaqartitsissasoq, tassa nassuiaammik suliaqarnermut 500.000 kr.-init 

ikinnerusunut naapertuuttoq. 

 

Taamatuttaaq ataatsimiititaliap maluginiarpaa Naalakkersuisut akissuteqaamminni 

oqaatigigaat Naalakkersuisut imm. 260-imut allannguutissatut siunnersuutaata 

akuersissutigineqarnerata kingunerissagaa aningaasatigut kingunerisinnaasat suut tamarmik 

aatsaat utoqqaat pillugit inatsisissap aggersup saqqummiunneqarneranut atatillugu 

erseqqinnerusumik qulaajarneqassasut. 

 

 

UKA2026/428:  

Siunnersuummut matumunnga misissueqqissaarnerup tamarmiusup suliarineqarnissaa 

missingerneqarpoq 750.000 kr.-inik akeqassasoq, tamannalu AC-fuldmægtigitut ukioq 

naallugu atorfimmut 1,5-imut naapertuuppoq. 

Aningaasartuutit taaneqartut naatsorsuutigineqarpoq paasissutissanik katersinermut, 

suliuassaqarfiit akimorlugit misissueqqissaarinermut, suliffeqarnermut peqqissutsimullu 

tunngasunik naliliinermut kiisalu ilusiliat assigiinngitsut aningaasaqarnikkut 

kingunerisinnaasaasa naatsorsornerinut atorneqassasut. Pitsanngorsaatissatut siunnersuutit 

aalajangersimasut kingusinnerusukkut saqqummiunneqarsinnaasut imaluunniit ilusiliat 

atuutilersinneqarnerata kingunerisinnaasai immikkut qulaajarneqassapput. 

 

Ataatsimiititaliap maluginiarpaa Naalakkersuisut imm. 428-mut allannguutissatut 

siunnersuutaata akuerineqarnerata nassatarissagaa aningaasatigut kingunerisinnaasat taakku 

immikkut aningaasaliissutigineqareersimasut, tassa immikkut ilisimasalinnik suleqatigiissitat 

sulinerannut aningaasaliissutit aqqutigalugit. 

 

Ataatsimiititaliap siunnersuummut oqaaseqaatai 

UKA2026/260:  

Ataatsimiititaliap oqaatigissavaa siunnersuummi utoqqaat oqaaseqartartuata 2025-mut 

nalunaarutaani pissutsit isornartutut isigineqartut saqqummiunneqarsimasut 

ninnersuussutigineqarmata. Kalaallit Nunaanni utoqqarnut ataatsimoortumik suli 

inatsiseqanngimmat taamatut oqaaseqaatit immikkut pingaaruteqartut ataatsimiititaliaq 

isumaqarpoq. Ataatsimiititaliap aammattaaq maluginiarpaa Naalakkersuisut 

akissuteqaamminni ilisimatitsissutigigaat utoqqaat pillugit inatsisissatut siunnersuutip UPA 

2027-mi Inatsisartunut saqqummiunneqarnissaa naatsorsuutigineqartoq. 

Aammattaaq ataatsimiititaliap maluginiarpaa innuttaasut utoqqaat amerliartornerat 

pissutigalugu utoqqaat pillugit sullissinermi isumalluutit piginnaasallu eqqarsaatigalugit 

annertunerusumik artukkerneqarnissaq naatsorsuutigineqartoq. Tamanna aamma isumaqarpoq 

utoqqaat isumassorneqarnissaat, matumani peqqinnissaqarfimmi isumassorneqarneq 

ilanngullugu, suli annertusiartortumik pisariaqartinneqassasoq. Taamaattumik utoqqaat 

atugassaasa pitsanngorsarneqarnissaat pingaaruteqarpoq. Taamaattumik ataatsimiititaliap 

pitsaasutut isigaa utoqqaat pisariaqartitaasa pisinnaatitaaffiisalu nukittorsarneqarnissaat 

siunertaralugu utoqqaat pillugit inatsisissamik suliaqartoqarmat. 

UKA2026/428:  

Ataatsimiititaliap maluginiarpaa soraarnerussutisiaqalernissamut ukiorititap nalinginnaasup 

appartinneqarnissaa, qaffanneqarnissaa allanngortinneqannginnissaaluunniit siunnersuummi 

siunertarineqanngitsoq. Siunnersuuteqartup taamaallaat kissaatigaa Inatsisartut siunissami 

aalajangiinissamut tunngavissaqarluarnissaat. Ataatsimiititaliap naleqquttutut isigaa 

misissueqqissaarnermi taamaattumi Kalaallit Nunaanni pissutsit ilanngullugit 

eqqarsaatigineqassasut, matumani ilanngullugit sumiiffinni assigiinngitsuni inuit 

inuuneqqortussusiisa peqqissusaasalu assigiinngissuteqarnerat kiisalu innuttaasunut sivisuumik 

timikkut tarnikkulluunniit artorsarnartunik sulialinnut kingunerisinnaasat.   

 

Taamaattorli ataatsimiititaliamit oqaatigineqassaaq Naalakkersuisut 2026-mi januaarimi 

soraarnerussutisianik aaqqissuusseqqinnissamut immikkut ilisimasalinnik inuttalimmik 

suleqatigiissitaliorsimammata, taassumalu siunertarigaa soraarnerussutisiaqarnermut 

aaqqissuusseqqinnissamut inassuteqaatinik saqqummiussinissaq2. Suleqatigiissitap immikkut 

ilisimasalinnik inuttallip soraarnerussutisiaqarnermut aaqqissuussinerup siunissaa pillugu 

 
2Soraarnerussutisiaqartitsinermik aaqqissuusseqqinnissamut immikkut ilisimasallit qiteqqunnerani nalunaarusiaat 

pillugu Naalakkersuisut qisuariaataat - naalakkersuisut.gl  

https://naalakkersuisut.gl/Nyheder/2026/08/1808_pensionsreforms-midtvejsrapport?sc_lang=kl-GL
https://naalakkersuisut.gl/Nyheder/2026/08/1808_pensionsreforms-midtvejsrapport?sc_lang=kl-GL

oqallinnermut tunngavissamik 2026-imi aggustimi saqqummiussipput, aalajangiiffigisassatut 

siunnersuummi tunngavilersuutini immikkoortut arlallit saqqummiunneqartut tassani aamma 

pineqarlutik3.  Ataatsimiititaliap aamma erseqqissarusuppaa Inatsisartut qanittukkut 

utoqqalinersiat pillugit immikkoortoq suliarimmassuk (UKA2025/94-UPA2026/94), 

tamannalu kinguneqarpoq suleqatigiissitaq immikkut ilisimasalinnik inuttalik utoqqalinersiat 

annikilliartortinneqartarnerannut killissarititap allanngortinneqarsinnaaneranik 

misissueqquneqarmat4.                                                                               

Naggataatigut ataatsimiititaliamit oqaatigineqassaaq Naalakkersuisut akissuteqaamminni 

pisussaaffittut oqaatigigaat soraarnerussutisiaqalernissamut ukiorititaq pillugu immikkut 

misissueqqissaarneq UPA 2028 nallertinnagu suliarineqassasoq, suleqatigiissitap immikkut 

ilisimasalinnik inuttallip naatsorsuutigisanit allaanerusumik tamanna misissueqqissaarnerni 

ilanngussimanngippagu. 

 

 

Ataatsimiititaliap inassuteqaatai 

 

UKA2026/260-imut 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu Naalakkersuisut allannguutissatut siunnersuutaat akuerineqassasoq 

inassutigaat. 

 

• Naleraq ikinnerussuteqarluni oqaaseqaammik imaattumik saqqummiussivoq: 

“Naleqqap pingaartippaa utoqqaat pillugit inatsisissaq pilersaarutaannaassanngitsoq, 

utoqqaalli inatsisitigut illersorneqarnerannik, isumagineqarnerannik 

ataqqinassusaannillu piviusumik pitsanngorsaassasoq. 

 

Naleqqap naatsorsuutigaa Naalakkersuisut neriorsuutigisaattut utoqqaat pillugit 

inatsisissatut siunnersuut UPA2027-mi saqqummiunneqassasoq, aammalu suliniutit 

piviusunngortinneqarnissaannut aningaasatigut tunngavissaqartoqassasoq.” 

 

 

UKA2026/428-mut  

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu Naalakkersuisut allannguutissatut siunnersuutaat akuerineqassasoq 

inassutigaat.  

 

 
3 midtvejsrapport_trygalderdom_dk.pdf 
4 pkt94_fm2026_em25_bf33_alderspension_bet_2beh_da.pdf 

https://naalakkersuisut.gl/-/media/nyheder/2026/08/midtvejsrapport_trygalderdom_dk.pdf
https://ina.gl/media/m3ybm0rq/pkt94_fm2026_em25_bf33_alderspension_bet_2beh_da.pdf

• Naleraq ikinnerussuteqarluni oqaaseqaammik imaattumik saqqummiussivoq: 

“Ataatsimiititaliami ikinnerussuteqartoq Naleqqameersoq siunnersuutaaqqaartup 

akuersissutigineqarnissaa inassutigaa.” 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

Pipaluk Olsen 

Siulittaasoq 

 

 

 

 

 

 

 

 

 

Aki-Matilda Høegh-Dam 

Siulittaasup tullia 

 

 

 

Bo Martinsen 

